
Իսպանիան իր տարածքով և բնակչության թվով Եվրամիության ամենախոշոր երկրներից է, տարածքով երկրորդն է Ֆրանսիայից հետո, իսկ բնակչությամբ չորրորդը` Գերմանիայից, Ֆրանսիայից և ՄԹ-ից հետո: Այն բավականին բարենպաստ աշխարհագրական դիրք է զբաղեցնում Հարավ-Արևմտյան Եվրոպայում: Միջերկրածովյան տարածաշրջանին հարելը պայմանավորում է Իսպանիայի ակտիվ քաղաքականությունը այդ ավազանի երկրների հետ, իսկ ծովային լայն սահմանները հնարավորություն են տալիս հետևողականորեն զարգացնելու կապերը ավելի հեռավոր տարածաշրջանների, հատկապես` Լատինական Ամերիկայի երկրների հետ: 
Միջազգային հանրության մեջ Իսպանիան ծանրակշիռ տեղ է զբաղեցնում` անդամակցելով այնպիսի կարևոր միջազգային կազմակերպությունների, որոնցից են` ՄԱԿ-ը և նրա մասնագիտացված կառույցները, ՆԱՏՕ-ն, ԵԱՀԿ-ը, Եվրախորհուրդը, ՏԶՀԿ-ը և այլն:  
Իսպանիան միտված է իր քաղաքական և տնտեսական ներկայությունը Հարավային Կովկասում ապահովելու առավելապես ԵՄ ընդհանուր արտաքին և անվտանգության քաղաքականության միջոցով: Տարածաշրջանի երկրների հանդեպ ԵՄ կողմից ցուցաբերվող ակտիվությունը ԵՄ Նոր հարևանության քաղաքականության և  վերջերս մեկնարկած Արևելյան գործընկերության ծրագրի միջոցով դրական նախադրյալներ է ստեղծում Իսպանիայի համար Հայաստանի, ինչպես նաև Հարավային Կովկասի մյուս երկրների հետ զարգացնելու համագործակցությունը այդ ձևաչափերով: 
Հայաստանի Հանրապետության և Իսպանիայի Թագավորության միջև դիվանագիտական հարաբերությունները հաստատվել են 1992թ.-ից, սակայն հայ- իսպանական առնչությունները շատ ավելի հին են և հասնում են մինչև միջնադարյան ժամանակաշրջան: Ավանդաբար Իսպանիայում հաստատված հայ համայնքին վերջին շրջանում /1992թ.-ից ի վեր/ ավելացել են մեծ քանակությամբ Հայաստանից ներգաղթածներ: Ոչ պաշտոնական տեղեկությունների համաձայն, հայերի թիվն Իսպանիայում այսօր տատանվում է 10.000- 15.000-ի միջև:
Իսպանիայում Հայաստանի դեսպանության հիմնումը լուրջ խթան կհանդիսանա հայ-իսպանական քաղաքական, առևտրատնտեսական, մշակութային հարաբերությունների  հետագա զարգացման համար: Երկկողմ դիվանագիտական հարաբերությունների կարճատև պատմության ընթացքում Հայաստանը և Իսպանիան փոխադարձաբար դեսպաններ են հավատարմագրել համատեղության կարգով (համապատասխանաբար Հռոմից և Մոսկվայից): Ավելի քան երկու տարի է /2008թ.-ի փետրվարից/, ինչ Հայաստանը չունի Իսպանիայում հավատարմագրված դեսպան: 
Իսպանիայի Վալենսիա քաղաքում 2003թ.-ից նշանակվել է /Իսպանիայում/ Հայաստանի պատվավոր հյուպատոս, նույն տեղում գործում է նաև Հայաստանի հյուպատոսական գրասենյակը, սակայն նրա իրավասությունների շրջանակներն ու, համապատասխանաբար, գործունության բնագավառները սահմանափակ են և հնարավորություն չեն տալիս լիարժեք դիվանագիտական աշխատանք ծավալել:  
Հայաստանի դեսպանության հիմնումը կապահովի Հայաստանի շահերի առավել ծանրակշիռ ներկայացվածությունն այդ երկրում: Այդ քայլը կարևորվում է հատկապես երկկողմ առևտրատնտեսական կապերը զարգացնելու անհրաժեշտությամբ, ինչպես նաև ստվարաքանակ հայ համայնքի առկայության փաստով: 
Իսպանիան իր դինամիկ զարգացող տնտեսությամբ համարվում է աշխարհում ամենախոշոր ներդրումներ կատարող երկրներից մեկը և այդ առումով բավականին գրավիչ կարող է լինել Հայաստանի համար, մանավանդ որ երկկողմ համագործակցության այդ մեծ ներուժն այսօր գրեթե չի օգտագործվում: ՀՀ դեսպանությունը կարող է զգալի աշխատանք տանել այդ ուղղությամբ: 
Հայաստանի համար շահավետ կարող է լինել հատկապես գյուղատնտեսության բնագավառում Իսպանիայի, որպես զարգացած գյուղատնտեսությամբ երկրի,  առաջավոր փորձի ուսումնասիրումը և համագործակցության ծավալումը գյուղմթերքների արտադրության, գինեգործության, խաղողագործության ոլորտներում: Հեռանկարային են դիտվում նաև զբոսաշրջության և տեքստիլ արդյունաբերության ոլորտներում գործարար կապերի հաստատումը: Երկկողմ առնչությունների ակտիվացումը առաջ է բերում Երևան-Բարսելոնա կանոնավոր չվերթների իրականացման անհրաժեշտություն: Դրան կնպաստի օդային հաղորդակցության մասին միջկառավարական համաձայնագրի ստորագրումը, ինչը ներկայումս երկկողմ քննարկման օրակարգային հարցերից է:
Դեսպանությունը կարող էր լրջորեն խթանել առկա իրավապայմանագրային դաշտը` նպաստելով համաձայնեցման փուլում գտնվող մի շարք նոր պայմանագրերով նրա համալրմանը /Իսպանիայի հետ ներկա դրությամբ ստորագրվել է 4 միջկառավարական և միջգերատեսչական փաստաթուղթ, համաձայնեցման փուլում է 5 փաստաթուղթ, իսկ կրկնակի հարկումից խուսափելու մասին միջկառավարական համաձայնագիրը պատրաստ է ստորագրման/:
Իսպանիայում  Հայաստանի դեսպանության հիմնումը կարող է ազդակ հաղորդել նաև իսպանական կողմին` մոտ ապագայում դեսպանություն բացելու Հայաստանում, ինչի մասին իսպանական կողմն իր մտադրությունն էր հայտնել դեռևս 2007թ.: Հարկ է հաշվի առնել նաև, որ հարավկովկասյան տարածաշրջանի մյուս երկրներից Ադրբեջանն Իսպանիայում արդեն իսկ ներկայացված է դեսպանության մակարդակով, իսկ Վրաստանն ունի հյուպատոսություն Մադրիդում:
